
  КИРИШ

Ҳашаротларга қарши курашиш учун уруғ экиш давридан 
токи ҳосил йиғиб-териб олингунгача бўлган даврда турли-
ча курашиш усулларидан режали равишда фойдаланилади. 
Ўсимликларни ҳимоя қилишда махсус чора-тадбирларни за-
рарли организмлар сонини бошқариб ва чеклаб қўядиган 
табиий куч ва омилларга боғлаб қўллаш юқори самара бе-
ради. Барча ҳолларда ўсимликларни ҳимоя қилиш чора-тад-
бирлари зарарли организмларнинг биологиясини пухта 
ўрганиш ва улар сонининг белгиланган иқтисодий хавфли 
чегарасини ҳисобга олиб амалга ошириш лозим. Агробио-
ценозда фитофаг ва энтомофаглар ўзаро мувозанатини 
тиклаш, фойдали турларини ўрганиш, қўллаш қўлланма-
нинг асосий мақсадларидан биридир.

Ўсимликларни зараркунанда, касаллик ва бегона ўтлар-
дан биологик ҳимоя қилиш экинлар ҳосилдорлигини оши-
риш, экологик тоза маҳсулот етиштириш, биохилма-хиллик-
ни сақлаш долзарб ҳисобланади.

Қишлоқ  хўжалик агробиоценозида тирик организмлар 
сони жуда кўп учраб, улар орасида ўзаро муносабатлар шакл- 
ланган. Ушбу муносабатларнинг шаклланиши ва бир-бири 
билан алоқаси муҳим бўлиб, улар ривожланишида мувоза-
натни сақлаш, агробиоценоздаги фитофаглар сонининг ўзга-
риш динамикасини белгилаб беради. Шу билан бирга агро-
биоценоздаги микроорганизм энтомофаунасини ўрганиш, 
уларнинг турларини систематик таҳлил қилиш, фойдали 
турларини аниқлаш, уларни муҳофаза қилиш, сақлаш, кўпай-
тириш муҳим ҳисобланади. Биоценоздаги айрим фитофаг 

турларининг сонинини бошқариш қишлоқ хўжалик экинла-
ридаги улар келтирадиган зарарини камайтириш каби муам-
моларни ҳал қилишда иштирок этади.  

Ғалла экинларига 500 дан ортиқ турдаги зараркунанда 
зарар етказади. Улар экинларнинг бутун вегетацияси даври-
да илдизи, пояси ва генератив органларини зарарлайди. Бу 
зараркунандаларнинг 50 дан ортиқ тури ҳосилнинг сифати-
га ва миқдорига салбий таъсир кўрсатади. 

Зараркунандалар ғалла экинларининг фенологик ри-
вожланиш циклига мослашган бўлиб, улар шу ривожланиш 
фазаларида ғалла экинларида учрайди. Бу зараркунанда-
лар барча иқлим шароити ва ўсимлик турларига мослашган 
бўлиб, ғалла экилган майдонлар учун ўта тезлик билан кўпа-
йиб, ривожланади. Зараркунандаларнинг энг юқори зарари 
ғалла экинлари униб чиқиш даврига тўғри келади. Бошоқ 
чиқариш даври яқинлашганда, асосан, ғалла поясигина за-
рарланиб, бу фазада ғалла экинлари зараркунанда билан 
зарарланади. Айрим зараркунандалар ғалла экинларининг 
бошоқдаги донлари билан озиқланишга мослашган. Булар 
жумласига дон тунлами, ҳар хил қўнғизлар ва буғдой трипс- 
лари киради. Баъзи зараркунандалар ўсимликни вегетатив 
қисми билан озиқланиб, бошоқда дон ҳосил бўлиши билан 
озиқланишдан тўхтайди.

  I. ҒАЛЛАНИНГ СЎРУВЧИ ЗАРАРКУНАНДАЛАРИ

Зарарли хасва (Eurygaster integriceps Put). Хасвалар 
Марказий Осиёда буғдой, арпа пояси ва бошоғининг шира-
сини сўриб, ўсимликка жиддий зарар етказади. Улар катта 
майдонлардаги буғдойзорларда, айниқса, кузги буғдойга 
кўп зарар етказади. Масалан, 5 та вояга етган хасва 0,25 м2 
майдондаги буғдой ёки арпани бошоқ чиқариши даврида 
батамом нобуд қилиши мумкин.

Хасва пояни кечроқ зарарласа, дон пуч ва оқсил кам 
бўлиб қолади, бундай буғдой уни нонининг сифати ёмон-
лашади. Хасва билан зарарланган майдонларда уруғлик 
доннинг 50 фоизи униб чиқмайди. Хасва арпа ва буғдойдан 
ташқари, шолига ҳам зарар етказади. Баъзида у Ўзбекис- 
тонда жуда кўпайиб кетади. Зарарли хасва Марказий Оси-

Зарарли хасва

ёда, Кавказда, Ғарбий Европада ва Яқин Шарқдаги барча 
мамлакатларда тарқалган. 

Вояга етган хасванинг бўйи 10-12 мм келади. Танасининг 
ранги сариқ ёки сарғиш-кулранг, сирти мармарсимон нақш-
ли бўлади. Олд кўкрагининг кейинги ярми оқишроқ. Қалқо-
нининг тубида иккита оқиш доғи бор. Қалқонининг қорни 
охирига етиб, яхши ривожланиши зарарли хасвага жуда хос-
дир. Қалқонининг охирги учи овал шаклда, бошининг олд 
томони тўмтоқ, бўйи энига тенг.

Зарарли хасванинг ўзига хос хусусиятларидан бири – улар-
нинг тўп бўлиб яшаши. Буғдой пишганда, ҳаво ҳарорати ва 
намлик юқори бўлганда хасвалар экинларга катта зарар ет-
казади. Масалан, Ўзбекистонда хасвалар ер сатҳидан 2000 
метргача баланд бўлган тоғли ҳудудларда ўсимликлар қол-
диғи ва тўкилган барглар орасида қишлаб чиқиши мумкин. 
Тоғолди зоналарда тўкилган барглар қуриб, ҳаво ҳарорати  
+17 °C дан ошганда, хасвалар яна буғдой экилган жойларга қайтади.

Улар қишловдан чиқиб, аввал кузги буғдойга, кейин 
баҳорги ғалла экинларига ўтади. Ҳаво ҳарорати пасайиб кет-
ганда, ердаги кесаклар, турли хил ўсимликлар остига яши-
риниб олади. Қайтиб келган хасвалар эрта баҳорда жадал 
озиқланади, ўсимликлар поясида тешилган жойлар пайдо 
бўлади. Бундай зарарланган поялар қуриб қолади. 

Баҳорги озиқланишдан кейин урғочи хасвалар, асосан, 
ўсимликлар баргига, поясига ва айрим ҳолларда ҳарорат 
пасайганда, тупроққа кўп ҳолларда икки қатор қилиб тухум 
қўяди. Ҳар бир қаторда 7 тадан тухум бўлади. Тухум қўйиш бир 
ойгача давом этиб, жами 380 тагача тухум қўяди. Хасванинг 
эмбрионал ривожланиши, кундалик ҳароратга қараб, 9-16 
кун давом этади. Тухумдан чиққан личинкаларнинг ҳаммаси 
аввал бирга бўлади. Биринчи пўст ташлагунча тухум сариғи 

билан озиқланади, 3-4 кун ўтгандан кейин улар ўсимликлар-
га тарқалиб, уларнинг барги, пояси ва кейинчалик бошоғи 
билан озиқланади. Баҳорда ҳарорат паст бўлса, ўсимликлар-
нинг пастки қисми билан озиқланади.

Тоғ хасваси. Бошоқнинг хасва сўрган жойидан юқориси 
қуриб, донсиз бўлиб қолади. Тоғ хасвалари шоли, махсар, 
кунгабоқар ва помидорни зарарлайди. Хасва билан зарар-
ланганда, кунгабоқар поясининг юқори қисмидаги тўпгули 
қуриб қолади.

Тоғ хасваси асосан, Марказий Осиё, Қашқар, Эронда 
учрайди. Вояга етганининг бўйи 10-12 мм бўлиб, сарғиш-
кулранг тусда, оч бинафша рангда товланади, олд қисми 
тўмтоқ ён учли, қанот усти юмшоқ бўлади. Қорин қисми қа-
ноти охиридан чиқиб туради.

Тухумининг узунлиги 1 мм, бочкасимон кўринишда, 
кулранг ва қўнғир тусда.

Тоғ хасваси

Буғдойзорларда зарарли хасва ва бошқа зарарли қан-
далаларнинг бўғимоёқлилар турига мансуб 150 дан ортиқ 
табиий кушандалари қайд қилинган. Уларнинг кўпчилиги 
ҳаммахўр йиртқичлар ва самарали паразитлардир.

Буғдой трипси. Бу зараркунанда буғдойга катта зарар 
етказади. Натижада буғдой бошоқларининг учки қисми қу-
рийди, барги яхши ёзилмайди. Барг қини яхши ривожлан-
майди. Зарарланган доннинг вазни ва сифати паст бўлади. 
Битта донда трипснинг битта личинкаси бўлса, ҳосил 11%га, 
учта бўлганда 34-35% гача, 5 та бўлганда 50% гача нобуд бў-
лиши кузатилган. Навларига қараб буғдойнинг чидамлили-
ги ҳам турлича бўлади. Қаттиқ буғдойлар трипсга чидамли 
бўлади. 

Трипснинг бўйи 1,5-2,2 мм келади. Танаси ингичка, қор-
нининг охирги сегменти найсимон чўзилиб, орқа учи бироз 
торайган. Олд кўкрагининг ўрта қисми бошқа трипсларни-

Буғдой трипси

кига ўхшаб бироз торайган, қанотининг четларида узун 
қилчалар бор. Мўйлови 8 бўғимли, танаси қора, 3 та бўғими 
оқиш, учи сал қўнғир бўлади. Трипснинг личинкаси ингич-
ка, бўйи 2 мм гача, мўйлови 7 бўғимли, қорнининг охирги 
бўғимидаги қилчаси калтароқ, личинкаси оч қизил тусда. 

Буғдой трипси ёш личин-
калик даврида бедапояларда-
ги тупроқ кесаклари остида, 
ер ёриқларида қишлайди. Эрта 
баҳорда ҳарорат +8 °C га етган-
да, личинкалар ҳаракатланиб 
озиқлана бошлайди. Апрель 
ойида вояга етган трипслар 
пайдо бўлади.

Улар май ойининг ўртала-
рига келганда кўпайиб, тухум 
қўйиши ортади. Урғочи трипс 

бошоқ бандига, баъзан қобиғига биттадан, баъзан бир неч-
тадан тухум қўяди. Вояга етган трипс буғдой ўсимлиги поя-
сининг учини, барг қинини сўриб яшайди. Тухум қўйгандан  
6-7 кун ўтгач, личинка пайдо бўлади. Личинкалар бошоқ қо-
биғи ичига кириб, қобиқ ва гул ширасини сўра бошлайди. 
Кейинроқ дон ширасини сўришга киришади.

Трипс буғдойдан ташқари арпа, сули, маккажўхори ва 
бошқа ғалласимон ўтларни ҳам зарарлайди. Улар бир йил-
да бир марта насл беради. Уларга қарши курашиш мақсади-
да ерларни яхшилаб шудгорлаш, алмашлаб экишни жорий 
этиш ва кимёвий ҳимоя воситалардан фойдаланиш зарур. 

Қандалаларнинг бир оиласи ва ҳашаротларнинг 8 оила- 
сига мансуб 44 турдаги йиртқич ва паразитлар трипснинг 
табиий кушандалари сифатида қайд қилинган.

Буғдой трипси

  II. ҒАЛЛАНИНГ КЕМИРУВЧИ 
ЗАРАРКУНАНДАЛАРИ

Швед пашшаси. Бу пашша, айниқса, кеч экилган буғдой 
ва арпа экинларини кучли шикастлайди. Пашша тушган 
ғалла экинларининг майсаси сарғаяди, баргларининг учи 
ва бошоқнинг эмбрионал бошланғичлари қуриб қолади. 
Сут-пишиш даврида личинкалар донни кемириб, унда эгат-
чалар ҳосил қилади. Доннинг зарарланиши натижасида ҳо-
сил камайиб кетади.

Швед пашшаси кенг тарқалган зараркунанда. Вояга 
етган пашшанинг бўйи 1,5 мм, кўриниши букурга ўхшайди, 
ранги қора, ялтироқ, қорнининг ост томони оч сариқ.

Швед пашшаси

Тухуми оқ, 0,5 мм, чўзиқ.  Личинкаси 4,5-5 мм узунликда, 
сарғиш ёки ялтироқ оқ тусда. Кейинги учи тўмтоқ бўлиб, 
иккита ортиғи, бош қисмида эса арра тишчали ўроқсимон 
иккита шохчаси бор. Сохта пилласининг узунлиги 1,75-3 мм, 
туси тўқ жигаррангдан оч сариққача бўлади. Швед пашшаси 
катта ёшдаги личинкалик даврида кузги экинларда, ёввойи 
ғалладош бегона ўтларда, хас-чўплар орасида қишлайди. 
Баҳорда ғумбакка айланади. Вояга етган пашша мартнинг 
охири – апрель бошларида учиб чиқади. Танаси овал шакли-
да, эркагининг бўйи 0,2-0,3 мм, урғочисиники 0,4-0,6 мм ни 
ташкил этади.

Урғочи пашша ёш ўсимликлар баргига, ўсимликларнинг 
барг пардасига, барг қини тилчасига тухум қўяди. Тухуми 
кунлик ҳароратга қараб, 2-12 кунда ривожланади. Тухум-
дан чиққан личинка барг қини ичига кириб, поянинг юм-
шоқ (кўпинча ички) қисми билан озиқланади. Ўсимликлар 
сут-пишиш даврида эса пашша бошоқ ва дон пардасига ту-
хум қўяди. Тухумдан чиққан личинкалар дон билан (дон қот-
гунча) озиқланади. Республикамиз шароитида швед пашша-
си 3 марта ва ундан кўп насл беради.

Швед пашшасида текинхўрлик қилувчи 19 хил табиий ку-
шанда қайд қилинган бўлиб, шулардан роптромерус ва три-
хамамос катта аҳамиятга эга.

Баҳорги ғалла экинларини эртароқ, кузгиларни, аксинча, 
бироз кечикиб экиш экинлар зарарланишини камайтиради, 
ғалладан кейин анғиз юмшатилиб, ер чуқур ҳайдалади. Чи-
дамли ғалла навларини танлаб экиш, кўчатларни озиқлан-
тириш муҳим аҳамиятга эга.

  III. ҒАЛЛА ЭКИНЛАРИНИНГ АСОСИЙ
КАСАЛЛИКЛАРИ

Ғалла экинларининг унаётган уруғлари моғорлаши ва 
майса илдизларининг чириши. Кузги буғдой лалми ерларда 
баҳорги экинга нисбатан 20-40% кўпроқ ҳосил беради. Баъ-
зан экинлар жуда сийрак бўлиб қолади ва бунда уларнинг 
баҳорги ғалладан устунлиги йўқолади. Бунинг асосий саба-
бларидан бири – уруғларни кузда қуруқ тупроққа экишдир. 
Ёмғир бўлмаса, уруғлар тупроқда 2-3 ҳафтадан 1-2 ойгача ун-
масдан қолади; уларнинг устини ҳар хил моғор замбуруғлари 
қоплайди. Натижада уруғларнинг униш қобилияти пасаяди 
ёки йўқолади ёхуд улардан нимжон, илдизи чириган майса-
лар унади, ҳосил эса 5-10 фоиздан 40-50 фоизгача камаяди.

Суғориладиган ер-
ларда бу ҳол кўп учрамай-
ди. Баъзан, уруғнинг си-
фати паст, ички ва устки 
қисмлари илдиз чиришни 
қўзғатувчи замбуруғлар 
билан зарарланган бўл-
са, экишдан сўнг сув кеч 
берилса, уруғ моғорлаши, 
майсаларнинг илдизи 
чириши ва экин сийрак 
бўлиб қолиши кузатила-
ди. Ҳосилдорлик 1-3 фоиз 

дан 10-20 фоизгача камайиши мумкин.

Ғалла уруғларининг моғорлаши

3.1. Ғалла экинларининг қо-
ракуялари. Қоракуяларни қўзға-
тувчи замбуруғлар Basidiomycota 
бўлими, Ustilaginomycetes 
синфи, Ustilaginales тартиби, 
Ustilaginaceae оиласининг қуйи- 
да кўрсатилган учта туркумига 
мансуб. 

Қаттиқ қоракуя билан зарар-
ланган бошоқда дон пўсти бутунлигича қолади, аммо унинг 
ичи дон қисмларига эмас, балки қўнғир, тўқ-қўнғир, деярли 
қора тусли телиоспораларга тўла бўлади, бундай дон қоракуя 
халтачалари деб аталади.

Чанг қоракуя. Чанг қоракуя 
билан зарарланган бошоқлар-
нинг ўзагидан ташқари барча 
қисмлари қўнғир, тўқ-қўнғир, де-
ярли қора тусли телиоспоралар-
га айланади. Улар олдин оқиш 
парда билан қисман қопланган 
бўлади. 

Вақт ўтиши билан телиоспо-
ралар чангга ўхшаб, ҳавода тарқалиб кетади.  Чанг қоракуя 
экинлар ўсиш даврида далада осон аниқланади. Касаллик 
экинларнинг бошоқлари ҳосил бўлгандан кейин кўринади. 
Зарарланган экин бошоқларининг барча қисмлари тўқ ранг- 
ли зайтун ёки қора тусли чангсимон телиоспоралар тўда-
сига айланади. Улар олдин юпқа, оч-кулранг парда билан 
қопланган бўлиб, мавсум сўнгида ёки ўрим-йиғим даврида 
бу парда йиртилиб, телиоспоралар тарқалиб кетади.

Қаттиқ қоракуя

Чанг қоракуя

3.2. Ғалла ун-шудринг касалликлари. Ғалла экинла-
рининг ун-шудринг касалликларини Ascomycota бўлими, 
Euascomycetes синфи, Pyrenomycetes тартиблар гуруҳи, 
Erysiphales тартиби, Erysiphaсeae оиласи, Blumeria туркуми-
га мансуб бўлган Blumeria graminis замбуруғининг иккита 
махсус шакли  буғдойда f. sp. tritici. қўзғатади. Ғалла экинла-
ри орасида арпа ун-шудринг билан энг кучли зарарланади-
ган экин ҳисобланади.

Бу замбуруғнинг буғдой ва 
арпа ўсимликларидаги ташқи 
белгилари, унинг жинсий 
(аскокарп, аск ва аскоспора-
лари) ва ножинсий (кониди-
ялари) кўпайиш органлари-
нинг морфологияси ҳамда 
экинлардаги инфекцион ва 
ривожланиш цикллари бир 

хил. Қўзғатувчи замбуруғнинг конидиялари шамол билан 
бошқа ўсимликларга осон тарқалади ва уларни зарарлайди. 
Ун-шудринг +15-20оС ва 96-99% ҲНН да жуда тез тарқалади ва 
ривожланади. 

 Бу замбуруғнинг буғдой ва арпа ўсимликларидаги ташқи 
белгилари, жинсий ва ножинсий (конидиялари) кўпайиш 
органларининг морфологияси ҳамда экинлардаги инфек-
цион ва ривожланиш цикллари бир хил.

3.3. Буғдойнинг сариқ доғланиш касаллиги. Буғдойда са-
риқ доғланиш касаллигини қўзғатувчи замбуруғ факультатив 
паразит ҳисобланади. У ўсимлик қолдиқлари билан озиқла-
ниб, куздан эрта баҳоргача ривожланишини давом эттиради. 
Қишнинг илиқ кунларида ва эрта баҳорда замбуруғ мева та-
началарининг ичида аскоспоралар етилади, псевдотецийлар 

Буғдойнинг ун шудринг кассалиги

атрофидаги барг ва поя тўқимала-
рида эса конидиялар ривожланади. 
Аскоспора ва конидиялар кузги буғ-
дой майсаларини зарарлайди.

Ўсиш даври охирида ўсимлик- 
ларнинг зарарланган аъзоларида 
қўзғатувчи замбуруғнинг қишловчи 
фазаси – псевдотецийлар ёки аско-
карплар  деб аталадиган мева тана-
чаларининг муртаклари ҳосил бўла-

ди. Улар кузда буғдой экинларининг поялари ва баргларида 
ҳамда ўсимлик қолдиқларида ҳосил бўлади. 

3.4. Буғдойнинг занг касаллиги. Буғдой касалликлари 
орасида занг касалликлари ҳимояланмаган буғдойзорларни 
тўла вайрон қилиш хусусияти билан ажралиб туради.

Мамлакатимизда буғдой касалликларидан энг асосийси 
ва ўта зарарлиси сариқ занг бўлиб, касаллик кенг тарқалган 
йиллари  у буғдой ҳосилининг кескин камайишига (30-50%) 
сабаб бўлади. 

Занг замбуруғлари кўзга кўрин-
майдиган микроскопик организмлар 
бўлиб, уларнинг буғдойни зарарлов-
чи учта тури мавжуд: мамлакатимиз-
да энг катта хавф туғдирувчи тури– 
сариқ занг, анча камроқ учрайдига-
ни – қўнғир занг ва жуда кам учраб, 
ҳосилга зарар етказмайдигани поя 
зангидир.

Сариқ занг далада кенг тарқалиши ва ривожланиши 
учун серёмғир ва очиқ об-ҳавонинг сурункали алмашиниб 
туриши қулай шароит туғдиради. 

Буғдойнинг ун шудринг 
кассалиги

Буғдойнинг сариқ занг 
касаллиги

Юқори намлик (ёмғир, шудринг) мавжуд бўлганида, занг 
споралари 0 оС ҳароратда ўсади ва +2 оС да ўсимлик тўқимаси-
га киради, касаллик экинда тез тарқалиши ва ривожланиши 
учун энг қулай суткалик ўртача ҳарорат +8 +15 оС ҳисобланади. 

Бир кеча-кундузда занг споралари 1-5 километрдан  
100-1000 километргача масофага тарқалиши мумкин. 

  IV. ЎСИМЛИКЛАРНИНГ ЗАРАРЛИ 
ОРГАНИЗМЛАРИГА ҚАРШИ БИОЛОГИК ҲИМОЯ 
УСУЛИ

Олтинкўзни қўллаш. Ҳозирги пайтда ўсимликларни биологик 
ҳимоя қилишда кенг қўлланилаётган энтомофаглар орасида 
олтинкўз алоҳида ўрин эгаллайди. Олтинкўз ҳашаротидан 
янада самаралирок, фойдаланиш, аввало, бу кушанданинг 
биологик хусусиятларини, кўпайтириш, сақлаш ва қўллаш 
технологияларини яхши билишга боғлиқдир. 

Бу ҳашарот тўр қанотлилар туркуми, олтинкўзлар ои-
ласига киради. Бу оилага кирувчи жуда кўпчилик ҳашарот 
турлари ўсимлик битлари, майда қуртлар ва каналар билан 

озиқланиб, қишлоқ хўжалиги 
экинларига фойда келтиради. 

Мамлакатимиз иқлим ша-
роитида, айниқса, етти нуқта-
ли олтинкўз ва оддий ол-
тинкўз кўпроқ  учрайди.

Оддий олтинкўзни табиий 
шароитда диапаузага кирган 
имагоси (оталанган ва ота-Олтинкўзни тухуми

ланмаган) дарахтларнинг ёриқларида, ўсимлик қолдиқлари 
остида ва биноларнинг ичида қишлайди. Эрта баҳорда кун-
лик ўртача ҳарорат +13-16 °С бўлганда, бу ҳашаротлар қиш- 
лаш жойларидан чиқади. Гулларнинг нектари ва чанглари 
билан қўшимча озиқланган имаго тухум қўйишга кириша-
ди. Оддий олтинкўзнинг қишлашдан чиқиши тахминан март 
ойининг II декадасига тўғри келса-да, уларнинг ғўзага тухум 
қўйиши май ойининг II ва III декадаларида кузатилади. Чун-
ки ғўза бу даврда 4-5 та чинбарг чиқаради ва унда сўрувчи 
зараркунандалар кўплаб учрайди. 

Олтинкўзнинг бир дона имагоси 30-45 кун яшаб, ҳар 
куни 5-30 тагача, ҳаёти давомица 250-500 тагача тухум қўяди. 
Бу ҳашарот тухумини намлик юқори бўлган жойларга қўйиш-
ни ёқтиради. Ёз ойларица 3-4 кун ичида, куз ва баҳорда 5-6 

кун ичида тухумидан личинка 
чиқади. 

Личинка жағларини ўсим-
лик битларига санчиб, уларни 
ўлдиради, бунда олтинкўзлар 
ўзларидаги ҳазм суюқлигини 
ўсимлик бити танасига юбо-
ради, сўнгра ярим ҳазм бўлган 
озиқани сўради. Бир кунда ли-
чинка 7-30 та, ҳаёти давомида 

500-600 та зараркунанда ҳашарот ва каналарни нобуд қилиши 
мумкин. Ривожланиб бўлган личинка, озиқланган жойида ёки 
унга яқин жойда ўсимлик барги ёки поясида ғумбакка айлана-
ди. 6-8 кундан кейин ғумбакдан имаго чиқади. Бир авлоднинг 
ривожланиши 25-35 кун давом этади. Оддий олтинкўз йилига 
4-5 та авлод бериб ривожланади. Қишлоқ хўжалиги экинлари-
нинг зараркунандаларига қарши биологик усулда курашишда 

Олтинкўз имагоси

олтинкўзни тўғри қўллаш муҳим аҳамият касб этади. 
Олтинкўзни далага тарқатиш тартиби қуйидагича таш-

кил этилади.

Олтинкўз личинкасининг ўсимлик битлари билан озиқланиши

Ғалла ниҳолларида сўрувчи зараркунандаларнинг (ўр-
гимчаккана, шира, трипс) дастлабки зотлари пайдо бўлиши 
билан уларнинг кейинчалик кўпайиб, экинга тарқалиб ке-
тишининг олдини олиш мақсадида олтинкўзнинг 4 кунлик 
тухумларини далаларга зараркунандалар миқдорига қараб 
1000-1500 донадан тарқатилади.

Кейинчалик ғалладаги сўрувчи зараркунандаларнинг 
ривожланиш даражаси, уларнинг ўсимликлардаги миқдо-
рига қараб, олтинкўзни юқоридаги миқдорларда тарқатиш 
давом эттирилади. Олтинкўз тухумлари 10x10 м схемада бир 
гектарда 100 нуқтага қўйилиши керак.

Шунингдек, эрта баҳорда дала чеккаларидаги бегона ўт-

ларда учрайдиган ва кейинчалик далаларга кўчиб ўтадиган 
зараркунандаларга қарши ҳам профилактика мақсадида ол-
тинкўзни гектарига 500 донадан тарқатиш тавсия этилади. 

 V. ҒАЛЛА  ЗАРАРКУНАНДАЛАРИГА ҚАРШИ 
КИМЁВИЙ ВА МИКРОЭЛЕМЕНТЛАРНИ ҚЎЛЛАШ 
БЎЙИЧА УМУМИЙ ТАВСИЯЛАР

Ғалла далаларидан юқори ҳосил олиш илмий асосланган 
агротехник тадбирларни тўлиқ, мақбул муддатда сифатли ва 
тўғри ташкил этилишига боғлиқ. 

Шунингдек, ғалла зараркунандаларнинг тарқалиши ва 
зарар етказиш ҳолатларининг олдини олиш бўйича қуйидаги 
тадбирларни амалга ошириш тавсия этилади: 

•	 Ғалла экини ривожини жадаллаштириш, уларни 
иссиқлик, трипс ва касалликларга чидамлилигини 
ошириш мақсадида таркибида NPK+микроэлементлар 

мавжуд бўлган микроўғитлар ва стимуляторлардан 
Мэрс гектарига 0,4-0,5 литр, Узгуми гектарига 0,3-0,4 
литр, Фитовак гектарига 0,2-0,3 литр, Биодукс гектарига 
2,0 мл ва бошқа стимуляторларнинг бирортаси билан 
ғалланинг найчалаш даврларида 2 марта ишлов бериш; 

•	 зарарли трипсларга қарши таркиби имидаклоприд 
асосли Багира, Даклоприд, Имидо стар, Энтолучо 
препаратлари гектарига 0,2 литр, диметоат асосли 
янги Би-58, данадим эксперт, Голд БИ-58 препаратлари 
гектарига 2,0-2,5 литр, Ацетамиприд асосли Моспилан 
голд, Моспилан стар, Энтосплан, Агроплан каби 
препаратларнинг бирортаси билан гектарига 0,15-0,2 кг 
ҳисобида ишлов бериш тавсия этилади. 

•	 Зарарли хасвага қарши дастлабки даврда таркиби Аль-
фа-циперметрин асосли Альфацид эм.к. гектарига 0,15-
0,2 литр, Бета-циперметрин асосли Акито 10% эм.к., А-бета 
эм.к., Кинмикс 5% эм.к, Акара био препаратлари, Дельта-
метрин асосли Далтаметрин 10% эм.к препарати гектари-
га 0,06-0,08 литр, Делцис препаратлари қўлланилади. 

•	 Ғалланинг занг касаллиги. Ғалла экинлари 
касалликларига қарши агротехник тадбирларда чидамли 
нав экиш, алмашлаб экиш, кузги шудгор, ўсимлик 
қолдиқларини ва дала четларидаги бегона ўтларни 
йўқотиш, дон экишни оптимал муддатларда ўтказиш, 
экинларни ўз вақтида ва меъёрида ўғитлаш, суспензия 
ва биоўғитлар қўллашни вақтида ўтказиш касаллик 
тарқалишининг олдини олишда катта аҳамиятга эга. 

•	 Кимёвий препаратлардан Альто супер 33% эм.к. 0,3 л/га 
Пропиконазол 250 + ципроконазол 80 г/л. Колосаль Про 
50% м.эм.к., 0,2-0,3 л/га, Пропиконазол 300 + тебукона-
зол 200 г/л. Титул Дуо 40% к.э.к., 0,2 л/га пропиконазол 
200 + тебуконазол 200 г/л. Тилт 25% эм.к., 0,5 л/га пропи-
коназол 250 г/л. тавсия этилади. 

1)  Ғалланинг сариқ доғланишига қарши чидамли навлар 
яратиш ва қўллаш. 

2) Агротехник чора-тадбирлар (алмашлаб экиш, бегона 
ўтларни йўқотиш). 

3) Экинга элементлар баланси сақланган ўғитларни ўз 
вақтида солиш.

4) Ўсимлик бошоқ чиқариш пайтида доғланиш баргларда 
5-10% га етса ва башорат бўйича касаллик учун қулай 
об-ҳаво кутилса, экинга самарали фунгицидлардан би-
рини пуркаш лозим (сариқ доғланишга қарши Триади-
мефон, Тиофанат-метил, Беномил каби фунгицидлар 
самара бермаслигини эсда тутиш лозим).

Ғалланинг ун-шудринг касаллигига қарши. 
Алмашлаб экиш. Ерни чуқур ҳайдаш, бегона ўтларни 

йўқотиш. Баҳорги ва кузги ғалла экинларини яқин жой-
лаштирмаслик. Ун-шудрингга чидамли навлар яратиш ва 
экиш. Касаллик кучли тарқалиши хавфи пайдо бўлса, тавсия 
қилинган фунгицидлардан бири билан ишлов бериш лозим.

Кимёвий воситалар билан ишлов ўтказишда зарарку-
нандаларнинг барг орқасида жойлашганлигини инобатга 
олиб, фақатгина ОВХ ёки ОВП пуркагичларидан фойдала-
ниш; 

Кимёвий препаратлардан ишчи эритма тайёрлашда пур-
кагичнинг ҳар бир бочкасига ярмигача сув солиб, шундан 
сўнг алоҳида идишларда 2 гектар майдонга етадиган миқ-
дорда кимёвий препаратларнинг ишчи эритмасини ҳар би-
рини алоҳида тайёрлаб, пуркагич бочкасига кетма-кет нав- 
бат билан аралаштириб қуйиш ва кейин бочкаларни сув би-
лан тўлдириш талаб этилади. 

